
Uqalimaariuqsaniq is an Inuktitut reading program developed in Nunavut. This  
program is based on language-acquisition research from around the world. 
Uqalimaariuqsaniq is a sequential and progressive Inuktitut reading program that 
supports students in their development from emergent to fluent readers. 
 
 
 
 
 
 

   
 
 
 
 

Book details
Level: 14      
Text type: Non-fiction, biographical, historical
Subjects/themes: Inuk man who lived from 1789 to 1819; his life as a hunter, traveller, seaman, interpreter, 
and artist; his travels to other Arctic locations, Scotland, and England; the people he met; whaling
Key features: 52 pages, chapters, varied visuals (maps, drawings, historical paintings, historical and contemporary 
photos with captions) 



ᔮᓐ ᓴᑭᐅᓯ 
ᐊᐅᓪᓚᖃᑦᑕᕐᓂᖓ

ᑎᑎᕋᖅᑐᖅ 
ᑭᐊᓐ ᕼᐊᕐᐳ 



2

ᓄᓇᕗᑦ

ᑲᓛᖦᖡᑦ ᓄᓈᑦ
ᕿᑭᖅᑖᓘᑉ 
ᐃᑭᖓ

ᐅᑭᐅᖅᑕᖅᑑᑉ 
ᑕᕆᐅᖓ

ᐅᑭᐅᖅᑑᑉ ᑲᔾᔨᖓ

ᐊᑦᓛᓐᑎᒃ 
ᐃᒪᕕᒃ

ᐸᓯᕕᒃ ᐃᒪᕕᒃ

ᔅᑳᑦᓚᓐ

ᐃᖖᒐᓚᓐ
ᓚᓐᑕᓐ

ᐃᐊᑎᓐᐴᒡ ᓚᐃᖦ

2



3

ᐊᕕᑦᑐᖅᓯᒪᓂᖓ 1: ᐃᓄᒃ ᓯᒃᑳᑦᑎᓃᑦᑐᖅ

ᐊᕕᑦᑐᖅᓯᒪᓂᖓ 2:  ᐱᕈᖅᓴᓂᖅ ᑲᓛᖡᑦ ᓄᓈᓂ

ᐊᕕᑦᑐᖅᓯᒪᓂᖓ 3: ᖃᔭᖅᑐᖅᑐᓂ ᑕᐅᑐᒃᑎᑦᑎᔪᖅ

ᐊᕕᑦᑐᖅᓯᒪᓂᖓ 4: ᐅᑎᖅᑐᖅ ᑲᓛᖡᑦ ᓄᓈᓄᑦ

ᐊᕕᑦᑐᖅᓯᒪᓂᖓ 5: ᑕᓪᓗᕈᑎᐅᑉ ᐊᖅᑯᑎᖓ

ᐊᕕᑦᑐᖅᓯᒪᓂᖓ 6:  ᐃᓄᐃᑦ ᑕᑯᓕᒪᓇᖏᑦᑐᑦ

ᐊᕕᑦᑐᖅᓯᒪᓂᖓ 7: ᐱᒻᒪᕆᐅᓛᖅ ᐊᖑᑎ

ᐃᓗᓕᖏᑦ

4

14

24

30

34

40

50



4

ᑖᓐᓇ ᒥᖑᐊᖅᑕᒥᓂᖅ ᔮᓐ ᓴᑭᐅᓯᙳᐊᖅ, 
ᑎᑎᕋᖅᓯᒪᒐᓚᑦᑐᑎᒃ ᓇᓗᓇᐃᔭᐃᔪᑦ 
ᑭᓇᐅᓚᐅᕐᒪᖔᕐᒥ. ᐊᒥᐊᖅᑕᐅᓯᒪᔪᖃᕐᒥᔪᖅ 
ᖃᔭᖓᓃᑦᑎᓪᓗᒍ.

ᐋᒡᒌᓯᐅᓚᐅᖅᓯᒪᔪᖅ 1816-ᒥ. ᐊᕐᕙᖕᓂᐊᕋᓱᐊᖅᑐᓄᑦ 
ᐅᒥᐊᖓ ᐊᑎᓕᒃ ᑖᒧᓯ ᐊᒻᒪᓗ ᐊᓂ ᑎᑭᑦᑐᖅ 
ᓚᐃᖦᒧᑦ, ᓄᓇᓕᐸᐅᔭᖅ ᔅᑳᑦᓚᓐᒥ. ᐅᒥᐊᕐᔪᐊᖅ 
ᐅᑎᖅᐸᓪᓕᐊᓕᓚᐅᖅᓯᒪᔪᖅ ᐊᕐᕙᖕᓂᐊᓚᐅᖅᑐᓂ 
ᕿᑭᖅᑖᓘᑉ ᐃᑭᖓᓂ. ᑲᐱᑕᐃ ᑖᒪᔅ ᓂᐅᑕᓐ 
ᐊᕐᕙᖕᓂᐊᑦᑎᐊᖅᑐᒥᓂᐅᓚᐅᖅᐳᖅ. 11-ᓂᒃ 
ᐊᕐᕙᒃᑐᒥᓂᐅᓪᓗᓂ.

ᑭᓯᐊᓂᓕ, ᐃᓄᐃᑦ ᓚᐃᖦᒥ ᖃᐅᔨᔪᒪᓗᐊᕌᓗᓚᐅᙱᑦᑐᑦ 
ᖃᑦᑎᓂᒃ ᐊᕐᕙᖕᓂᕐᒪᖔᕐᒥ ᑖᒧᓯ ᓂᐅᑕᓐ. 
ᖃᐅᔨᔪᒪᓂᖅᓴᐅᓚᐅᖅᑐᓪᓕ ᒪᒃᑯᒃᑐᒥᒃ ᐃᓄᖕᒥᒃ ᐊᖑᑎᒥᒃ 
ᑲᓛᖡᑦ ᓄᓈᓐᓃᙶᖅᑐᒥᒃ ᐅᒥᐊᕐᔪᐊᕐᒦᓚᐅᖅᑐᒥᒃ. 
ᐊᑎᖃᓚᐅᖅᑐᖅ ᔮᓐ ᓴᑭᐅᓯᒥᒃ. ᐱᕙᓪᓕᐊᔪᓄᑦ 
ᑕᐃᔭᐅᕙᓚᐅᖅᑐᖅ ᐃᓄᓪᓚᕆᐅᓂᕋᖅᑕᐅᓪᓗᓂ. 
ᑖᓐᓇ ᑕᐃᒎᓯᖅ ᖃᓪᓗᓇᐅᔭᓲᑦ ᐊᑐᖃᑦᑕᓚᐅᖅᑕᖓ 
ᐅᖃᐅᓯᖃᖅᑐᑎᑦ ᐃᓄᓐᓂᒃ. 

ᐊᕕᑦᑐᖅᓯᒪᓂᖓ 1:  
ᐃᓄᒃ ᓯᒃᑳᑦᑎᓃᑦᑐᖅ

ᑕᐃᔅᓱᒪᓂᓕ, ᐃᓄᒐᓴᐃᑦ ᐊᐅᓪᓚᖅᐸᓚᐅᖅᓯᒪᖏᒻᒪᑕ 
ᐅᖓᓯᑦᑐᒧᑦ ᐊᖏᕐᕋᒥᓂᑦ. ᐅᖓᓯᑦᑐᒦᙶᖅᑐᓂᓪᓗ 
ᐳᓛᕆᐊᖅᑕᐅᓗᐊᕌᓗᑉᐸᓚᐅᖏᑦᑐᑦ. 
ᖃᖓᑕᓲᖅᑕᖃᖅᐸᓚᐅᙱᒻᒪᑦ, ᓄᓇᓯᐅᑎᓂᒃ, ᐅᕝᕙᓘᓐᓃᑦ 
ᐱᓲᑎᓂᒃ. ᓄᓇᓕᕐᔪᐊᑉ ᓯᓚᑖᓄᑦ ᐅᕝᕙᓘᓐᓃᑦ ᐊᓯᐊᓄᑦ 
ᓄᓇᓕᐅᔪᓄᑦ ᐊᑯᓂᐊᓗᒃ ᑎᑭᓐᓇᓱᐊᕐᓇᖅᐸᓚᐅᖅᑐᖅ. 
ᐃᓄᐃᑦ ᓚᐃᖦᒥ ᑐᓴᖃᑦᑕᕐᓂᑰᓪᓗᑎᒃ ᐃᓄᖕᓂᒃ, 
ᑭᓯᐊᓂᓕ ᑕᑯᓚᐅᖅᓯᒪᔪᖃᓗᐊᕌᓗᒐᓂ ᐃᓄᒻᒥᒃ. 
ᑕᑯᔪᒪᔪᒻᒪᕆᐅᓚᐅᖅᑐᑦ ᔮᓐᒥᒃ ᑐᓴᕐᓗᑎᒡᓗ ᓄᓇᖓᑕ, 
ᐃᓅᖃᑎᖏᑕᓗ ᒥᒃᓵᓄᑦ. 

ᓴᑭᐅᓯ ᖃᐅᔨᔪᒪᓚᐅᕐᒥᔪᖅ ᔅᑳᑦᓚᓐᒥ. ᐃᑭᓵᓚᐅᖅᑐᖅ ᑖᒧᓯ 
ᐊᒻᒪᓗ ᐊᓂᑉ ᐅᒥᐊᕐᔪᐊᕐᒧᑦ ᐃᓅᓯᖅᑖᕐᓂᐊᕋᒥ ᐊᓯᐊᓂᒃ 
ᑕᕆᐅᑉ ᐊᑭᐊᓂ.

ᑖᓐᓇ ᐊᒥᐊᖅᑕᐅᓯᒪᔪᖅ ᑕᑯᒃᓴᐅᑎᑦᑎᕗᖅ ᑕᕆᐅᖓᓂ ᓚᐃᖦ 
ᑕᐃᔅᓱᒪᓂ ᔮᓐ ᓴᑭᐅᓯᑉ ᑕᐅᕙᓃᑦᑐᒥᓂᐅᑎᓪᓗᒍ.  

ᑖᓐᓇ ᓱᖅᑲᖅ, ᐊᔾᔨᐅᙱᑦᑐᖅ ᓇᓂᔭᐅᔪᓐᓇᓲᖅ ᐊᕐᕖᑦ ᖃᓂᖏᓐᓂ. 
ᐊᒥᓱᓂᑦ ᑕᐃᔅᓱᒪᓂ ᐱᕐᔪᐊᖑᑎᑕᐅᕙᓚᐅᖅᓯᒪᔪᖅ.

ᐃᓄᐃᑦ ᐅᖃᖅᐸᓚᐅᖅᑐᑦ 
ᓂᐅᕐᕈᖅᑳᕐᖓᐅᑕᐅᓂᕋᖅᑕᐅᓪᓗᓂ ᔮᓐ ᐃᓄᖕᓂᒃ 
ᔅᑳᑦᓚᓐᒧᑦ. ᐃᓄᐃᑦ ᓂᐅᕝᕕᐅᕆᐊᖅᓯᒪᓚᐅᖅᑐᑦ 
ᓂᐅᕋᐃᕕᖕᒧᑦ ᐅᒥᐊᕐᔪᐊᖅ ᑎᑭᒻᒪᑦ. 
ᑕᑯᔪᒪᔪᐃᓐᓇᐅᓚᐅᕐᒪᑕ ᓴᑭᐅᓯᒥᒃ.

ᐊᒥᓱᒻᒪᕆᐅᓚᐅᖅᑐᑦ ᐃᓄᐃᑦ ᑐᓚᑦᑕᕐᕕᒻᒥ 
ᐃᖅᑲᓇᐃᔭᖅᑎᓂᑦ ᐊᕝᕕᐊᓕᖅᑐᑎᒃ ᓂᐅᕋᐃᒐᓱᐊᖅᑐᑦ 
ᓱᖅᑲᓂᑦ. ᑲᐱᑕᐃ ᓂᐅᑕᓐ ᑖᔅᓱᒥᖓ ᐋᖅᑮᓕᓚᐅᖅᑐᖅ. 
ᒪᒃᑯᑦᑐᒥᒃ ᐊᖑᒻᒥᑦ ᐊᖏᕐᕋᐅᔾᔨᓪᓗᓂ. ᐃᓄᐃᓪᓕ ᐊᒥᓱᑦ 
ᒪᓕᑦᑐᒥᓂᐅᓪᓗᑎᑦ ᑕᑯᔪᒪᓗᐊᒧᑦ ᓂᐅᕐᕈᐊᕐᒥᒃ.

ᓴᑭᐅᓯ ᓇᒃᓴᖅᑐᕕᓂᖅ ᑕᑯᔪᒥᓇᒻᒪᕆᒃᑐᒥᒃ: ᖃᔭᖓ. 
ᐊᕐᕙᖕᓂᐊᖅᑏᑦ ᔅᑳᑦᓚᓐᒥ ᐊᖏᕐᕋᖅᐸᓚᐅᖅᓯᒪᔪᑦ ᑲᓛᖡᑦ 
ᓄᓈᓐᓃᙶᖅᑐᑎᒃ ᐅᓂᒃᑳᖅᑐᑎᒃ ᐊᒥᕐᓂᒃ ᐅᒥᐊᓕᖕᓂᒃ 
ᐅᒥᐊᖃᕐᓂᕋᐃᓪᓗᑎᒃ ᐃᓄᐃᑦ ᐊᖑᓇᓱᑦᑏᑦ ᐊᑐᖅᐸᑦᑕᖏᑦ. 
ᑭᓯᐊᓂᓕ ᓚᐃᖦᒥ ᓯᕗᓪᓕᖅᐹᑦᑎᐊᕐᒥ ᑕᑯᓕᓚᐅᕐᒪᑕ!

ᐃᓄᐃᑦ ᓚᐃᖦᒥᐅᑦ ᖃᐅᔨᒪᓚᐅᖏᒻᒪᕆᒃᑐᑦ ᑕᐃᒎᓯᕐᒥᒃ 
ᖃᔭᕐᒥᒃ. ᑕᐃᓚᐅᖅᑕᖓ ᖃᔭᕆᐊᖑᓂᕋᖅᑐᓂᐅᒃ. “ᖃᓄᖅ 
ᐃᓄᒃ ᐳᑦᑕᔪᓐᓇᕐᒪᑦ ᑐᐊᑦᑐᕋᓛᑯᓘᒻᒦᓪᓗᓂ?” ᐃᓄᐃᑦ 
ᖃᐅᔨᔪᒪᓪᓗᑎᒃ. “ᖃᓄᖅ ᐊᖑᑎ ᐊᖑᓇᓱᒍᓐᓇᕐᒪᑦ 
ᖃᔭᐅᖏᓪᓗᓂ?” ᐊᐱᕆᓪᓗᑎᒃ.

ᐅᐊᑦᑎᐊᕉᓗᐊᖏᑦᑐᖅ, ᓴᑭᐅᓯ ᐊᐱᕆᔭᐅᓚᐅᖅᑐᖅ 
ᑕᑯᑎᑦᑎᔪᓐᓇᕐᒪᖔᑦ ᖃᓄᖅ ᐊᑐᖅᑕᐅᓲᖑᒻᒪᖔᖅ. 

ᑖᓐᓇ ᖃᔭᖅ ᑲᓛᖡᑦ ᓄᓈᓐᓃᙶᖅᑐᖅ ᐊᔾᔨᖓ ᔮᓐ ᓴᑭᐅᓯᑉ 
ᐊᑐᕋᔭᖅᑕᒥᓂᖓᑕ.

ᑖᓐᓇ ᑲᖏᖅᑐᑉ ᖃᓄᐃᑦᑑᓕᕐᓂᖓ ᓚᐃᖦᒥ ᐅᓪᓗᒥᐅᔪᖅ.

ᑕᑯᒃᓴᐅᑎᑦᑎᓂᐊᕐᓂᖓ ᐸᕐᓇᒃᑕᐅᓯᒪᓚᐅᖅᑐᖅ ᑲᖏᖅᑐᒥᒃ. 
ᐃᓄᒐᓚᐃᑦ ᑕᑯᔭᖅᑐᓚᐅᖅᑐᑦ ᑕᑯᕋᕐᓈᕆᐊᖅᑐᖅᑐᑎᒃ. 
ᐃᓄᐃᑦ ᓂᐅᕋᐃᕕᒻᒨᖅᑐᑎᒃ. ᐃᒐᓛᖏᑎᒍᓪᓗ 
ᐃᑦᑐᐊᖓᓪᓗᑎᒃ. ᐃᒃᓯᕚᖅᑐᑎᒡᓗ ᐃᒡᓗᑉ ᖄᖏᓐᓂ. 
ᐃᒃᓯᕚᒻᒪᕆᓚᐅᖅᑐᑦ ᐅᒥᐊᕐᓂ ᖃᓂᒋᔭᖏᓐᓃᑦᑐᓂᒃ. 
ᐃᓄᐃᑦ ᐊᒥᓲᓗᐊᓚᐅᕐᒪᑕ ᐊᒥᓱᑦ ᐃᒫᒻᒪᕆᓚᐅᖅᑐᑦ!

ᓴᑭᐅᓯ ᐊᔪᖏᓐᓂᕐᒥᓂᒃ ᑕᐅᑐᑦᑎᑦᑎᓂᐊᓕᕋᒥᒃ, 
ᓱᕈᓯᐅᓂᕆᕙᓚᐅᖅᑕᓂ ᐃᖅᑲᐅᒪᓚᐅᖅᑕᖓ ᑲᓛᖡᑦ 
ᓄᓈᓐᓂ. ᐃᓅᓯᖓᓂᑦ ᐊᑐᖅᑕᕕᓂᖏᑦ ᐊᒥᓲᓚᐅᕐᒪᑕ 
ᑕᐃᑯᖓ ᑎᑭᑦᑐᒋᑦ.

ᐅᕝᕙ ᑐᒃᓯᐊᕐᕕᒋᓕᖅᑕᖓ ᐃᓕᒪᓇᕐᒥᒃ ᒫᓐᓇ.

ᔮᓐ ᓴᑭᐅᓯ ᐃᓅᓚᐅᖅᓯᒪᔪᖅ ᔫᓂ 21, 1789−ᖑᑎᓪᓗᒍ, 
ᐃᓕᒪᓇᖅ ᖃᓂᒋᔭᖓᓂ, ᑕᐅᖅᓰᕕᕋᓛᓕᖕᒥᒃ. ᓄᓇᓕᓐᓂ 
ᐊᔪᕆᖅᓱᐃᔨᖓᑕ ᐊᑎᖓ ᑎᑎᕋᓚᐅᖅᑕᖓ “ᓴᑭᐅᓯ”-
ᒥᒃ ᐱᓇᓱᐊᕈᓯᖃᓕᖅᑎᓪᓗᒍ. “ᔮᓐᒥᒃ” ᐃᓚᔭᐅᓕᓚᐅᖅᑐᖅ 
ᐅᐊᑦᑎᐊᕈᒃᑲᓐᓂᕈᕐᒪᑦ, ᖃᓪᓗᓇᐅᔭᓲᕐᓄᖃᐃ 
ᐊᕐᕙᖕᓂᐊᖅᑎᓄᑦ.

ᐊᑖᑕᖓ ᐊᑎᖃᓚᐅᖅᑐᖅ ᐃᐅᕋᓐᒥᒃ ᐊᓈᓇᖓᓗ 
ᐊᑎᖃᖅᑐᓂ ᔫᐋᓐᒥᒃ. ᑖᒃᑯᐊᒃ ᐊᑎᖏᒃ ᐃᓄᐃᑦ 
ᐊᑎᑐᖃᕆᙱᑕᖏᑦ. ᐸᐃᑉᐹᖁᑎᓃᙶᖅᑐᑦ, 
ᑕᑯᒃᓴᐅᑎᑦᑎᕗᓪᓗ ᐃᓚᒌᑦ ᑲᓚᐃᑦᑑᓯᒥᐅᖑᓚᐅᕐᓂᖏᓐᓂᒃ.

ᐊᕕᑦᑐᖅᓯᒪᓂᖓ 2:   
ᐱᕈᖅᓴᓂᖅ ᑲᓛᖡᑦ ᓄᓈᓂ

ᓴᑭᐅᓯᑉ ᐃᓚᖏᑦ ᐃᒡᓗᖃᓚᐅᖅᑐᑦ ᖃᓂᒋᔭᖓᓂ 
ᐃᓗᓕᔅᓴᑉ ᑲᖏᐊᓂ ᐊᖏᓛᖑᓪᓗᓂᓗ ᑕᒪᓐᓇ ᓯᕐᒥᓕᒃ 
ᑕᒪᐃᓐᓂ ᑲᓛᖡᑦ ᓄᓈᓂ. ᐃᒡᓗᖓᑕ ᖃᓂᒋᔭᖓᓃᑦᑐᖅ 
ᑕᕆᐅᖅ ᓂᓪᓕᓇᖅᑐᒻᒪᕆᐅᕗᖅ ᐊᑦᑕᓇᖅᑑᓪᓗᓂ, 
ᐊᕐᕕᓕᒻᒪᕆᐊᓘᓪᓗᓂᓗ. ᐊᕐᕕᑕᖃᖅᐸᑦ, ᐊᕐᕙᖕᓂᐊᖅᑏᑦ 
ᑎᑭᑉᐸᓚᐅᖅᑐᑦ.

ᑕᐃᔅᓱᒪᓂ, ᐊᒥᓱᑦ ᐃᓄᐃᑦ ᑕᕆᐅᑉ ᐊᑭᐊᓃᙶᖅᑐᑦ 
ᐅᑭᐅᖅᑕᖅᑐᒨᖅᐸᓪᓕᐊᓕᓚᐅᖅᓯᒪᕗᑦ 
ᐊᕐᕙᖕᓂᐊᕆᐊᖅᑐᑎᒃ. ᐊᕐᕙᖕᓂᐊᖅᑐᓂ 
ᐊᑦᑕᓇᖅᑑᕙᓚᐅᖅᐳᖅ ᐃᖅᑲᓇᐃᔮᕆᓪᓗᒍ, ᑭᓯᐊᓂᓕ 
ᐊᕐᕙᖕᓂᐊᖅᑏᑦ ᑮᓇᐅᔭᓕᐅᕈᑎᖃᕈᓐᓇᑐᒻᒪᕆᐅᕙᓚᐅᕐᒪᑕ. 
ᓄᑲᑉᐱᐊᖑᑎᓪᓗᒍ, ᓴᑭᐅᓯ ᑕᑯᕙᓚᐅᖅᐳᖅ ᐊᒥᓱᒻᒪᕆᖕᓂᒃ 
ᐊᕐᕙᖕᓂᐊᖅᑏᑦ ᐅᒥᐊᖏᓐᓂᑦ ᑕᕆᐅᖓᓅᖅᑐᓂᒃ 
ᐊᖏᕐᕋᖓᑕ ᖃᓂᒋᔭᖓᓂᑦ.



17

ᑖᓐᓇ ᒫᓐᓇᓕᓴᖅ ᐊᔾᔨᙳᐊᖅ ᑕᑯᒃᓴᐅᑎᑦᑎᔪᖅ ᐱᖃᓗᔭᕐᓂᒃ 
ᖃᓂᒋᔭᖏᓐᓃᑦᑐᓂᒃ ᐃᓕᒪᓇᑉ, ᓴᑭᐅᓯᑉ ᐱᕈᕐᕕᒥᓂᕆᓚᐅᖅᓯᒪᔭᖓ.

ᑖᓐᓇ ᐊᔾᔨᙳᐊᖅ ᑕᑯᒃᓴᐅᑎᑦᑎᔪᖅ ᓱᕈᓯᕐᒥᒃ ᖃᔭᖅᑐᖅᑎᒥᒃ 
ᑲᓛᖡᑦ ᓄᓈᓂ. ᐊᔾᔨᙳᐊᖃᙱᓐᓇᑉᑕ ᓴᑭᐅᓯᙳᐊᕐᒥᒃ, 
ᐃᓅᔪᓐᓃᓚᐅᖅᓯᒪᖕᒪᑦ ᐊᔾᔨᓕᐅᕈᑏᑦ ᓴᓇᔭᐅᓚᐅᖅᑎᓐᓇᒋᑦ.  

ᓴᑭᐅᓯ ᐱᖓᓲᔪᖅᑐᓂᑦ ᐊᑕᐅᓯᕐᒥᒡᓗ ᐅᑭᐅᖃᓕᖅᑎᓪᓗᒍ, 
ᐊᑖᑕᖓ ᐃᓅᔪᓐᓃᓚᐅᖅᓯᒪᕗᖅ ᐊᖑᓇᓱᒃᑐᓂ 
ᐱᕐᕈᐊᕿᒐᒥ. ᓴᑭᐅᓯᐅᑉ ᐃᓚᖏᑕᓗ ᐃᓅᓯᖏᑦ 
ᐊᒃᓱᕈᕐᓇᓕᓚᐅᖅᑐᑦ ᐊᑖᑕᖓ ᐃᓅᔪᓐᓃᖅᓯᒪᓕᖅᑎᓪᓗᒍ.

ᑲᓛᖡᑦ ᓄᓈᓂ ᓄᑲᑉᐱᐊᑦ ᐊᖑᓇᓱᒃᑐᓃᙶᖅᑐᑦ, ᓲᕐᓗᒃ 
ᓴᑭᐅᓯᑐᑦ, ᐱᕈᖅᓴᕙᓚᐅᖅᑐᑦ ᐃᓕᓐᓂᐊᖅᑐᑎᑦ ᖃᓄᖅ 
ᖃᔭᖅᑐᕆᐊᖃᕐᒪᖔᕐᒥᒃ. ᐊᑖᑕᒋᔭᐅᔪᖅ ᒥᑭᔪᑯᓗᒻᒥᒃ 
ᖃᔭᕐᒥᒃ ᓴᓇᕙᓚᐅᖅᓯᒪᔪᖅ ᐃᕐᓂᕐᒥᓄᑦ. ᑭᓯᐊᓂᓕ ᓴᑭᐅᓯ 
ᐊᑖᑕᖃᕈᓐᓃᓚᐅᖅᑐᖅ. 

ᐃᖅᑲᓇᐃᔭᕐᕖᑦ ᐊᕐᕕᓐᓂᐊᖅᑎᓂᒃ ᑲᓛᖡᑦ 
ᓄᓈᓅᖅᑎᑦᑎᕙᒃᑐᑦ ᐃᑲᔪᓚᐅᖅᑐᑦ. ᓴᑭᐅᓯᒧᑦ ᕿᔪᓐᓂᒃ 
ᑐᓂᓯᓪᓗᑎᒃ ᖃᔭᖓᑕ ᖃᓇᒃᓴᖏᓐᓂᒃ. 16-ᓂᒃ 
ᐅᑭᐅᖃᓕᓚᐅᖅᑐᓂᓗ, ᓇᒻᒥᓂᖅ ᖃᔭᖃᓕᖅᑐᓂ. 

22-ᓂᒃ ᐅᑭᐅᖃᓕᖅᑎᓪᓗᒍ, ᓴᑭᐅᓯ ᑲᑎᑎᑕᐅᓚᐅᖅᓯᒪᔪᖅ 
ᐊᕐᓇᒧᑦ ᒫᖅᑕᒧᑦ. ᐃᓕᒪᓇᐅᑉ ᑐᒃᓯᐊᕐᕕᖓᓐᓂ 
ᑲᑎᑎᑕᐅᓚᐅᖅᓯᒪᔫᒃ.

ᐸᓂᒃᑖᖅᑐᒥᓂᐅᓪᓗᑎᒃ, ᒥᐅᕆᓐ ᑯᕆᔅᑏᓐ. ᐅᒡᒍᓇᖅᑐᖅ, 
ᐃᓅᔪᓐᓃᓚᐅᖅᓯᒪᔪᖅ ᐱᐊᕋᐅᑎᓪᓗᒍ ᓱᓕ. ᓴᑭᐅᓯᐅᑉ 
ᓄᓕᐊᖓ ᑭᖑᓂᑦᑎᐊᖓᒍᑦ ᐃᓅᔪᓐᓃᓚᐅᖅᓯᒪᒋᓪᓗᓂ.

ᐊᐅᔭᐅᓕᖅᑎᓪᓗᒍ ᑖᒧᓯ ᐊᒻᒪᓗ ᐊᓂ ᐅᒥᐊᕐᔪᐊᖅ 
ᐊᕐᕕᕐᓂᐊᕈᑎ ᐅᒥᐊᖅᑐᖅᑎᓪᓗᒋᑦ ᕿᕿᖅᑕᖅᓱᒥ, ᓴᑭᐅᓯ 
ᓱᓕ ᓄᒫᓱᑦᑐᒻᒪᕆᐅᓚᐅᖅᑐᖅ ᐃᓅᔪᓐᓃᖅᑐᒥᓂᐅᓂᖏᓐᓂᒃ 
ᓄᓕᐊᖓ ᐸᓂᖓᓗ. ᐃᓱᒪᑖᓚᐅᖅᑐᖅ: 
ᐅᒥᐊᕐᔪᐊᕐᒨᕈᓐᓇᕈᒪᓪᓗᓂ. ᐊᐅᓪᓚᕋᔭᕐᒪᑦ ᐊᕐᕙᕐᓂᐊᖅᑏᑦ 
ᐊᖏᕐᕋᕆᓂᕋᓲᖓᓄᑦ. ᐃᓅᓯᖅᑖᕐᓗᓂ ᐊᓯᐊᓂ ᑕᐅᕙᓂ.

ᑖᓐᓇ ᐊᒥᐊᖅᑕᐅᓯᒪᔪᖅ ᑕᑯᒃᓴᐅᑎᑦᑎᕗᖅ ᐊᕐᕙᖕᓂᐊᕈᑎᒥ 
ᐅᒥᐊᕐᔪᐊᕐᒥ ᓴᑭᐅᓯ ᐃᑭᒪᕕᒋᒐᔭᖅᑕᕕᓂᖓᑕ ᐊᔾᔨᖓ.

ᑖᓐᓇ ᒥᖑᐊᖅᓯᒪᔪᖅ ᑕᑯᒃᓴᐅᑎᑦᑎᔪᖅ ᓯᒃᑳᑦᑎᓂ 
ᐊᕐᕙᖕᓂᐊᖅᑎᓪᓗᒋᑦ. 

ᖃᐅᔨᒪᔪᖃᖏᑦᑐᖅ ᖃᓄᖅ ᓴᑭᐅᓯ ᐃᑭᓐᓂᕐᒪᖔᑦ 
ᐅᒥᐊᕐᔪᐊᕐᒧᑦ. ᑕᐃᔅᓱᒪᓂ, ᐃᓄᐃᑦ ᑲᓛᖡᑦ ᓄᓈᓂᒥᐅᑦ 
ᐊᐅᓪᓚᕆᐊᖃᖅᐸᓚᐅᖏᑦᑐᑦ ᑲᓛᖡᑦ ᓄᓈᑕ ᓯᓚᑖᓄᑦ 
ᐅᒥᐊᕐᔪᐊᒃᑯᑦ ᐊᕐᕙᖕᓂᐅᑎᑎᒍᑦ. ᑲᐱᑕᐃ ᖃᐅᔨᒐᒥ 
ᐃᑭᓂᖓᓂᒃ, ᑭᖑᕙᓗᐊᓚᐅᖅᑐᑦ ᐅᑎᕆᐊᖓ.

ᓴᑭᐅᓯ ᐊᖏᕐᕋᖏᒻᒪᑦ, ᐃᓄᐃᑦ ᑕᑯᓚᐅᕐᒥᔪᑦ ᖃᔭᖓ 
ᐱᑕᖃᕈᓐᓃᖅᑐᖅ. ᑕᖅᑭᓕᒫᖅ ᐅᑎᖅᓯᐊᖑᓚᐅᖅᑐᖅ. 
ᑕᐃᒪᓕ, ᐊᔪᕆᖅᓱᐃᔨ ᐃᓱᒪᓕᐅᓕᓚᐅᖅᑐᖅ 
ᑐᖁᔪᒥᓂᐅᓱᕆᓪᓗᓂᐅᒃ ᑕᕆᐅᕐᒥ. 

ᑖᓐᓇ ᒥᖑᐊᖅᑕᐅᓯᒪᔪᖅ ᑕᑯᒃᓴᐅᑎᑦᑎᔪᖅ ᑲᖏᖅᑐᖓᓂᒃ ᓚᐃᖦ-ᒥ, 
ᖃᔭᒃᑯᑦ ᓱᑲᓐᓂᑭᓴᐅᑎᖃᑦᑕᖅᑐᑎᒃ.

ᑕᐃᒫᒃ ᓴᑭᐅᓯ ᓚᐃᖦᒦᓕᖅᑐᕕᓂᖅ, ᐊᔪᙱᑕᒥᓂᒃ 
ᑕᑯᕋᕐᓈᖅᑎᑦᑎᔪᓐᓇᖅᓯᓪᓗᓂ ᖃᔭᖅᑐᖅᑐᓂ. 
ᐱᖓᓲᔪᖅᑐᓂᒃ ᐊᖑᑎᓂᒃ ᐊᕐᕙᖕᓂᐊᕈᑎᓄᑦ ᐅᒥᐊᕐᓂ 
ᓱᒃᑲᓂᑭᓴᐅᑎᖃᑎᖃᖅᑐᕕᓂᖅ. 

ᑕᑯᓐᓈᖅᑕᐅᒋᐊᓯᓚᐅᖅᑐᑦ 2-ᒨᖅᑎᓪᓗᒍ ᓯᕿᙳᔭᖅ. 
ᓴᑭᐅᓯ ᓯᕗᓪᓕᐅᓯᑲᐅᑎᒋᓚᐅᖅᑐᖅ. ᐃᓛᓐᓂᒃᑯᑦ 
ᐸᐅᕈᓐᓃᑲᐃᓐᓇᖅᐸᒃᑐᓂ ᖄᖏᖅᑕᐅᑎᑦᑐᓂ 
ᓵᓚᖃᕋᓱᐊᑐᓄᑦ, ᐱᕕᒃᓴᖃᖅᑎᓐᓇᓱᐊᖅᑐᓂᒋᑦ. ᑭᓯᐊᓂᓕ 
ᖄᖏᑲᐅᑎᒋᕙᓚᐅᖅᑕᖏᑦ. ᓵᓚᒃᓴᑲᐅᑎᒋᖃᑦᑕᖅᑐᓂᓗ. 
ᓱᑲᓐᓂᑭᓴᐅᑎᑎᓪᓗᒋᑦ 16-ᓂᒃ ᐃᑲᕐᕌᕈᓯᕐᓂᒃ 
ᐊᑯᓂᐅᑎᒋᕙᓚᐅᖅᑐᖅ.

ᑕᐅᑐᒃᑐᓪᓕ ᐃᓄᐃᑦ ᑕᑯᕋᕐᓈᒃᑲᓐᓂᕈᒪᑐᐃᓐᓇᖅᐸᓚᐅᖅᑐᑦ. 
ᑕᐅᑐᑦᑎᑦᑎᒃᑲᓂᖃᑦᑕᖅᑐᓂ ᑕᑯᕋᕐᓈᖅᑕᐅᔪᒪᒐᒥ.

ᐊᕕᑦᑐᖅᓯᒪᓂᖓ 3:  
ᖃᔭᖅᑐᖅᑐᓂ ᑕᐅᑐᒃᑎᑦᑎᔪᖅ

ᐅᕕᕌᖓᑦ, ᖃᔭᐅᑎᑦᑎᐊᒻᒪᕆᒃᐸᒃᑐᓂ 
ᐊᖅᑲᐅᒪᑦᑎᐊᒻᒪᕆᑉᐸᒃᑐᓂ. ᐃᓪᓗᖔᖓᒍᑦ ᐳᐃᕙᒃᑐᓂ 
ᖃᔭᕐᒥᓃᑦᑐᓂ. ᐃᓄᐃᑦ ᑕᐃᒪᓐᓇ ᑕᑯᓚᐅᖅᓯᒪᖏᒻᒪᕆᑦᑐᑦ, 
ᖁᕕᐊᓱᒃᑐᑎᓪᓗ ᐸᑦᑕᑐᖅᐸᓚᐅᖅᑐᑦ. 
ᑕᑯᕋᓐᓈᖅᑎᑦᑎᒋᐊᓪᓚᒃᐸᒃᑐᓂ. ᑕᐃᒪᓐᓇ 
ᖃᔭᐅᑎᑉᐸᓚᐅᖅᑐᖅ ᐊᖅᑲᐅᒪᓕᖅᑐᓂ ᖃᔭᕐᒥᓄᑦ 
ᐳᐃᕙᒃᑐᓂ ᐃᒡᓗᖔᖓᒍᑦ.

ᑐᓴᒐᒃᓴᓕᐅᖅᑏᑦ ᑎᑎᖅᑲᑎᒍᑦ ᐱᕙᓪᓕᐊᔪᑎᒍᑦ 
ᐅᖃᐅᓯᖃᓚᐅᖅᓯᒪᔪᑦ ᑕᑯᕋᓐᓈᑎᑦᑎᓂᖓᓂᒃ 
ᖃᔭᖅᑐᖅᑐᓂ. ᑲᒪᔪᒻᒪᕆᐅᓚᐅᖅᑐᖅ ᓴᑭᐅᓯᐅᑉ 
ᖃᓄᐃᓕᐅᖅᑐᒥᓂᐅᓂᖓᓂᒃ. ᖃᐅᔨᒪᓚᐅᖏᒻᒪᑕ ᐃᓄᐃᑦ 
ᐊᔪᙱᑦᑑᓂᖏᓐᓂᒃ.

ᑖᓐᓇ ᐊᔾᔨᙳᐊᖅ ᑕᑯᒃᓴᐅᑎᑦᑎᔪᖅ ᒫᓐᓇ ᖃᔭᖅᑐᖅᑎ 
ᐊᖅᑲᐅᒪᔪᓐᓇᕐᓂᖓᓂᒃ ᐳᐃᓗᓂᓗ, ᑕᐃᒫᒃ ᓴᑭᐅᓯ ᐃᓄᖕᓂᒃ 
ᑕᑯᓐᓇᖅᑎᑦᑎᕙᓚᐅᕋᒥᑐᑦ.

ᑖᓐᓇ ᐊᔾᔨᙳᐊᖅ ᑕᑯᒃᓴᐅᑎᑦᑎᔪᖅ ᑲᓛᖡᑦ ᓄᓈᓂ ᓇᐅᒃᑭᐊᕈᑎᒥᒃ. 

ᓴᑭᐅᓯ ᐊᓯᖏᓐᓂᒃ ᐱᓕᕆᔪᓐᓇᑦᑎᐊᓚᐅᖅᑐᖅ 
ᖃᔭᖅᑐᕐᓂᑐᐃᓐᓇᕐᒥᐅᖏᑦᑐᖅ. ᓇᐅᒃᑭᐊᒃᑲᒻᒪᕆᐅᓚᐅᖅᑐᖅ 
ᑎᖕᒥᐊᓄᓪᓗ ᓇᐅᒃᑭᐊᕈᑎᓄᑦ. ᐅᓈᕐᓄᑦ 
ᓇᐅᒃᑭᐊᕈᑎᓂᒃ ᐊᑐᖅᐸᓚᐅᖅᑐᖅ. ᐃᓄᐃᑦ 
ᓴᓇᑐᓂᖏᑎᑐᑦ ᓴᓇᔭᐅᓯᒪᓂᑰᒻᒥᔪᖅ. ᐊᖑᓇᓱᒃᑎ 
ᓇᐅᒃᑭᐊᖅᑐᓂ ᓇᐅᒃᑭᐊᕈᑎᒧᑦ ᐅᖓᓯᖕᓂᖅᓴᒧᑦ 
ᓇᓕᖅᑯᓪᓗᐊᖅᐸᒃᑐᓂᒋᓪᓗ. ᓴᑭᐅᓯ ᓯᕙᒥᒃ ᐳᑦᑕᔪᒥᒃ 
ᐃᒫᓃᑦᑐᓂᒃ ᖁᐱᕙᒃᑐᓂᒋᑦ 30-ᓂᒃ ᐆᑦᑑᑎᑯᑖᓂᒃ 
ᐅᖓᓯᓐᓂᓕᒻᒥᒃ!

ᓴᑭᐅᓯ ᑕᑯᕋᕐᓈᑎᑦᑎᓚᐅᖅᑐᖅ ᐊᔪᙱᑕᒥᓂᒃ 
ᐊᒥᓱᐊᖅᑎᖅᑐᓂ ᐊᐅᔭᒃᑯᑦ. ᐊᑐᓂ, ᐃᓄᐃᑦ ᑕᐅᑐᒃᑐᑦ 
ᑲᒪᔪᒻᒪᕆᐅᕙᓚᐅᖅᑐᑦ. ᖃᐅᔨᒪᔭᐅᑦᑎᐊᓕᓚᐅᖅᑐᖅ ᑖᓐᓇ 
ᐊᖑᑎ ᒪᒃᑯᑦᑐᖅ ᓚᐃᖦᒥ.

ᐅᓇ ᐊᔾᔨᙳᐊᒃᑲᓐᓂᖅ ᑕᑯᒃᓴᐅᑎᑦᑎᔪᖅ ᑲᖏᖅᑐᖓᓂ ᓚᐃᖦ ᒫᓐᓇ.

ᓴᑭᐅᓯ ᐊᐅᔭᐅᑎᓪᓗᒍ ᐅᑭᐅᒃᑯᓪᓗ 
ᐃᒡᓗᒥᐅᖃᑎᖃᓚᐅᖅᑐᖅ ᑲᐱᑕᐃ ᓂᐅᑕᓐᒥᒃ 
ᐃᓚᔮᖏᓐᓂᒡᓗ. ᖃᓪᓗᓇᐅᔭᒐᓛᒍᓐᓇᑐᐃᓐᓇᖅᐸᓚᐅᖅᑐᓂ. 
ᓚᐃᖦ−ᒥ, ᖃᓪᓗᓇᐅᔭᕆᐅᖅᓴᔪᒻᒪᕆᐅᓕᓚᐅᖅᑐᖅ. 

ᐅᐱᕐᖔᖑᓕᖅᑎᓪᓗᒍ 1817−ᒥ, ᑲᐱᑕᐃ ᓂᐅᑕᓐ 
ᐅᐸᓗᖓᐃᔭᓚᐅᖅᑐᖅ ᐅᑎᕐᓂᐊᕆᐊᖓᓂᒃ ᑲᓛᓖᑦ 
ᓄᓈᓄᑦ ᐊᕐᕕᕐᓂᐊᕐᓇᐅᒃᑲᓐᓂᓕᕐᒥᑎᓪᓗᒍ. ᐊᖏᕐᕋᖅᓯᕋᒥ, 
ᓴᑭᐅᓯ ᐃᓱᒪᓕᐅᓚᐅᖅᑐᖅ ᐊᐅᓪᓚᖃᑎᒋᓂᐊᕋᒥᐅᒃ 
ᑲᐱᑕᐃᖑᔪᖅ. 

ᐊᕕᑦᑐᖅᓯᒪᓂᖓ 4:  
ᐅᑎᖅᑐᖅ ᑲᓛᖡᑦ ᓄᓈᓄᑦ

ᑕᐅᑐᙳᐊᕐᓗᒋᑦ ᖁᐊᖅᓵᖅᑐᒥᓃᑦ ᑖᒧᓯ ᐊᒻᒪᓗ 
ᐊᓂ ᐅᒥᐊᕐᔪᐊᖅ ᑎᑭᒻᒪᑦ ᐃᓕᒪᓇᕐᒧᑦ, ᓴᑭᐅᓯᐅᑉ 
ᐊᖏᕐᕋᖓᓄᑦ. ᐱᖃᑎᖏᑦ ᐃᓚᖏᓪᓗ ᐃᓱᒪᓚᐅᕐᒪᑕ 
ᑐᖁᖓᔪᒥᓂᐅᒋᐊᖓ, ᑭᓯᐊᓂᓕ ᑎᑭᑉᐳᖅ, ᐊᒥᓱᑦ ᑕᖅᑮᑦ 
ᐊᓂᒍᖅᓯᒪᓕᕋᓗᐊᖅᑎᓪᓗᒋᑦ! ᓴᑭᐅᓯ ᐱᕈᖅᓴᓚᐅᖅᑐᖅ 
ᐊᔪᖅᓴᖅᑐᒻᒪᕆᐅᓪᓗᓂ, ᐊᑖᑕᖃᖏᑦᑐᓂ ᓄᑲᑉᐱᐊᖑᓪᓗᓂ, 
ᑭᓯᐊᓂᓕ ᑕᑯᔭᐅᔪᒪᔪᒻᒪᕆᐅᓕᖅᑐᕕᓂᖅ.

ᐃᓕᒪᓇᕐᒦᑦᑎᓪᓗᒍ, ᖃᐅᔨᓚᐅᖅᑐᖅ ᐃᓚᓐᓇᕆᔭᖓ 
ᐃᓅᒍᓐᓃᖅᑐᒥᓂᐅᒋᐊᖓᓂᒃ ᐊᐅᓪᓚᖅᓯᒪᑎᓪᓗᒍ ᓴᑭᐅᓯ. 
ᓴᑭᐅᓯ ᓯᕐᓕᕿᐊᓪᓚᓚᐅᖅᑐᖅ. ᐃᓱᒪᓕᐅᖅᓯᒪᓕᓚᐅᖅᑐᖅ 
ᔅᑳᑦᓚᓐᒨᕈᓂ ᐅᑎᒃᑲᓐᓂᓚᐅᖅᓯᒪᔪᓐᓃᖅᑐᓂ ᓄᓇᒥᓄᑦ. 

ᐅᓇ ᑎᑎᖅᑐᒐᖅᓯᒪᔪᖅ ᓴᑭᐅᓯᙳᐊᖅ.

ᐅᓇ ᐊᓕᒃᓵᓐᑐᕐ ᓇᔅᒥᑦ ᔮᓐ ᓴᑭᐅᓯᖖᒍᐊᓕᐊᕕᓂᖓ. 

ᓚᐃᖦᒥ, ᓴᑭᐅᓯ ᐱᖃᓐᓇᕆᔭᖃᓕᓚᐅᕐᒥᔪᖅ 
ᐋᓕᒃᓵᓐᑐᕐ ᓇᔅᒥᑦᒥᒃ, ᖃᐅᔨᒪᔭᐅᑦᑎᐊᖅᑐᖅ 
ᑕᑯᒥᓇᖅᑐᓕᐅᖅᑎ. ᓇᔅᒥᑦ ᐊᒥᐊᕆᓚᐅᖅᑐᖅ ᓴᑭᐅᓯᑉ 
ᐊᔾᔨᙳᐊᖓᓂᑦ ᐃᓕᓴᑎᑦᑐᓂᐅᒡᓗ ᑎᑎᖅᑐᒐᕐᓂᕐᒥᒃ. 
ᐱᖃᑎᒌᓐᓂᖏᓐᓄᑦ, ᓴᑭᐅᓯ ᐃᓅᓯᖓᓂᒃ 
ᐱᓕᕆᐊᖃᒃᑲᓐᓂᖅᑐᒻᒪᕆᐅᓕᓚᐅᕐᒥᔪᖅ ᐊᓕᐊᓇᐃᑦᑐᒥᒃ.

ᕿᐱᑕᐃᑦ ᐊᕐᕌᒍᑦ ᐅᖓᑖᓄᑦ, ᐃᖖᒐᓚᓐᒥᐅᑦ 
ᐃᓱᒪᖃᑦᑕᓚᐅᕐᒪᑕ ᐊᖅᑯᑎᖃᕆᐊᖓ ᐃᒫᒍᑦ ᐊᒥᐊᓕᑲᐅᑉ 
ᐅᐊᖕᓇᖓᒍᑦ ᐸᓯᕕᒃ ᑕᕆᐅᖓᓄᑦ. ᑕᐃᕙᓚᐅᖅᑕᖓ 
ᑕᓪᓗᕈᑎᐅᑉ ᐊᖅᑯᑎᖓ. ᐊᒥᓱᑦ ᐅᕐᒥᐊᕐᔪᐊᑦ 
ᐊᐅᓪᓚᖅᑎᑕᐅᓯᒪᓕᓚᐅᖅᑐᑦ ᕿᓂᕆᐊᖅᑎᑕᐅᓪᓗᑎᒃ. 
ᓇᓂᓯᕙᓚᐅᖏᑦᑐᑦ. 1818−ᖑᑎᓪᓗᒍ ᐃᖖᒐᓚᓐ 
ᒐᕙᒪᒃᑯᖏᑦ ᕿᓂᒃᑲᓐᓂᕈᒪᓕᓚᐅᖅᓯᒪᔪᑦ 
ᒪᕐᕉᖕᓂᒃ ᐅᒥᐊᕐᔪᐊᕐᓂᒃ ᐊᐅᓪᓚᖅᑎᑦᑎᓪᓗᑎᒃ. 
ᐊᐅᓪᓚᕐᓂᐊᖅᑎᓪᓗᒋᑦ ᑲᐱᑕᐃ ᐊᑎᓕᒃ ᔮᓐ ᕌᔅᒥᒃ 
ᑲᒪᔨᐅᑎᑕᐅᓚᐅᖅᑐᖅ. 

ᐊᕕᑦᑐᖅᓯᒪᓂᖓ 5:  
ᑕᓪᓗᕈᑎᐅᑉ ᐊᖅᑯᑎᖓ

ᐊᓕᒃᓵᓐᑐᕐ ᓇᐃᔅᒥᑦ ᓴᑭᐅᓯᒥᒃ ᐃᓚᐅᖁᔨᓚᐅᖅᑐᖅ 
ᐅᒥᐊᒃᑯᑦ ᐊᐅᓪᓚᖅᑐᓂᒃ. ᓴᑭᐅᓯ ᐃᑲᔪᕈᓐᓇᕋᓱᒋᓚᐅᕐᒪᒍ 
ᑲᐱᑕᐃ ᕌᔅᒥᒃ ᑲᑎᓯᓐᓂᖅᐸᑕ ᐃᓄᖕᓂᒃ. 

ᓴᑭᐅᓯ ᐊᖏᓚᐅᖅᑐᖅ, ᐅᑎᕐᓂᐊᑐᐊᕈᓂ ᔅᑳᑦᓚᓐᒧᑦ 
ᐊᐅᓪᓚᓚᐅᖅᑎᓪᓗᒋᑦ. ᓚᓐᑕᓐᒨᓕᓚᐅᖅᑐᖅ, ᐃᖖᒐᓚᓐᒧᑦ, 
ᐃᓚᐅᖃᑕᐅᒋᐊᖅᑐᖅᑐᓂ ᑲᐱᑕᐃ ᕌᔅᒥᒃ. 

ᒪᕐᕉᒃ ᐅᒥᐊᕐᔪᐊᒃ ᐊᐅᓪᓚᓚᐅᖅᑑᒃ ᐃᖖᒐᓚᓐᒥᒃ 
ᐄᐳᕈᓪ ᐃᓱᓕᓕᖅᑎᓪᓗᒍ. ᐅᒥᐊᕐᔪᐊᕐᒦᑎᓪᓗᒍ 
ᑎᑎᖅᑐᒐᖅᐸᓚᐅᖅᑐᖅ ᓴᑭᐅᓯ. ᐃᓄᙳᐊᓕᐅᖃᑦᑕᓚᐅᕐᒪᑦ 
ᐅᒥᐊᕐᔪᐊᙳᐊᓂᒡᓗ.  

ᑕᐃᔅᓱᒪᓂ ᑲᐱᑕᐃᑦ ᐃᖖᒐᓚᓐᒥᐅᑦ ᐅᒥᐊᕐᔪᐊᕐᒥᐅᑕᐃᑦ 
ᐃᒪᐃᑦᑑᕙᓚᐅᖅᑐ.

ᔮᓐ ᓴᑭᐅᓯ ᐊᐸᒐᓱᒃᑐᒃᓴᐅᔪᕕᓂᖅ. ᑖᓐᓇ ᑎᖕᒥᐊᖅ ᓇᓂᔭᐅᓲᖅ 
ᑲᓛᖦᖡᑦ ᓄᓈᓂ ᓄᓇᕗᒻᒥᓗ.

ᐅᐊᖕᓇᖅᐸᓯᒃᑐᒨᕆᐊᓯᑎᓪᓗᒋᑦ ᐅᒥᐊᕐᔪᐊᖅ 
ᕿᑭᖅᑕᕐᒧᑦ ᓄᖅᑲᖅᑐᕕᓂᖅ. ᑕᐃᑲᓂᓗ ᐅᒥᐊᕐᔪᐊᕐᒥᐅᑦ 
ᑲᑎᓯᖕᓂᖅᑐᑎᒃ ᐃᓄᖕᓂᒃ ᖁᕕᐊᓱᖃᑎᖃᕆᐊᖅᑐᓂᒃ 
ᑕᐅᖅᓰᖃᑎᖃᕆᐊᖅᑐᓂᒡᓗ.

ᓴᑭᐅᓯ ᓄᓈᖅᑐᓂᒃ ᐃᓄᐃᑦ ᐊᐃᑉᐸᕆᓪᓗᓂᒋᑦ. 
ᑎᖕᒥᐊᖅᓯᐅᕋᓱᐊᕐᓂᐊᓚᐅᕋᒥ ᕿᑭᖅᑕᓂᒃ 
ᖃᓂᑦᑐᓃᑦᑐᓂᒃ. ᑭᓯᐊᓂᓕ ᐱᕐᕈᐊᕿᓚᐅᕐᒪᑦ; 
ᐊᕐᔭᓕᓗᐊᕐᓂᕋᒥᐅᒃ ᖁᑭᐅᑎᓂ. ᖁᑭᕆᐊᕋᒥ 
ᖁᑐᐊᓚᐅᖅᑐᖅ, ᖃᔭᖅᑐᕈᓐᓇᐃᓕᓪᓗᓂ. 
ᐅᒥᐊᕐᔪᐊᒦᑦᑐᓄᑦ ᐱᐅᓕᐊᖑᒋᐊᖃᓚᐅᖅᑐᖅ. 
ᑲᙳᑎᑦᑐᓂ. ᓇᓗᓇᐃᔭᐃᕕᒋᓪᓗᓂᐅᒃ ᑲᐱᑕᐃ ᕌᔅ 
ᐊᕐᔭᓕᒃᑲᓐᓂᕐᓂᕈᓂᐅᒃ ᖁᑭᐅᑎᓂ ᐊᕗᖓᐅᓂᖅᓴᖅ 
ᖁᑭᕆᐊᕈᓐᓇᖅᑐᒋᓚᐅᕐᒪᒍ. 

ᐅᓇ ᐊᔾᔨᙳᐊᖅ ᑕᑯᒃᓴᐅᑎᑦᑎᔪᖅ ᐃᓄᖕᓂᒃ ᑲᓛᖡᑦ 
ᓄᓈᑕ ᐅᐊᖕᓇᖓᓂᒥᐅᓂᒃ. ᐊᔾᔨᓕᐅᖅᑕᐅᓂᑯ 100 ᐊᕐᕌᒍᑦ 
ᐊᓂᒍᖅᓯᒪᓕᖅᑎᓪᓗᒋᑦ ᓴᑭᐅᓯ ᑲᓛᖡᑦ ᓄᓈᓃᓚᐅᖅᑎᓪᓗᒍ.

ᐅᒥᐊᖅᑐᒃᑲᓐᓂᖅᑐᑎᑦ ᐅᐊᖕᓇᒧᑦ. ᐋᒡᒌᓯ ᐱᒋᐊᖅᑎᓪᓗᒍ 
ᑲᑎᑦᑎᓚᐅᖅᑐᑦ ᐊᖑᑎᓂᒃ ᓯᑯᒥ, ᐅᒥᐊᕐᔪᐊᕐᒥ 
ᓄᓗᕋᖅᑐᓂᒃ. ᓄᓇᕐᔪᐊᒥ ᐅᐊᖕᓇᒥᐅᑕᐅᓛᖑᓚᐅᖅᑐᑦ 
ᐃᓄᐃᑦ. ᑕᑯᒃᓴᐅᔪᓐᓃᓚᐅᖅᑐᑦ ᑭᓯᐊᓂ ᐅᒥᐊᕐᔪᐊᕐᒥᐅᑦ 
ᖃᐅᔨᔪᓐᓇᖅᓯᑎᓐᓇᒋᑦ ᑭᓱᓂᒃ ᐱᔪᒪᒻᒪᖔᑕ.

ᐅᓪᓛᖑᓕᖅᑎᓪᓗᒍ ᑎᓴᒪᑦ ᐃᓄᐃᑦ ᓴᖅᑭᑲᓐᓂᖅᑐᑎᒃ, 
ᕿᒧᒃᓯᖅᑐᑎᑦ. ᓴᑭᐅᓯ ᑲᑉᐱᐊᓱᖃᓚᐅᖏᒻᒪᑦ 
ᑲᑎᒋᐊᖅᑐᓚᐅᖅᑕᖏᑦ ᓇᒻᒥᓂᖅ. ᓇᒃᓴᖅᑐᓂ ᖃᑯᖅᑕᒥᒃ 
ᓴᐃᒻᒪᑎᒥᒃ, ᓇᓗᓇᐃᒃᑯᑕᐅᓪᓗᓂ ᐅᓇᑕᕈᒪᖏᓐᓂᕐᒥᓂᒃ.  

ᐊᕕᑦᑐᖅᓯᒪᓂᖓ 6:  
ᐃᓄᐃᑦ ᑕᑯᓕᒪᓇᖏᑦᑐᑦ

ᓴᑭᐅᓯ ᓯᑯᒦᖃᑎᖏᓪᓗ ᐃᓅᖃᑎᒌᓚᐅᖅᑐᑦ ᑲᓛᖡᑦ 
ᓄᓈᓂᒥᐅᑕᐅᖃᑎᒌᑦᑐᑎᒃ. ᑭᓯᐊᓂᓕ ᐊᓐᓄᕌᖏᑦ 
ᐊᔾᔨᒌᓚᐅᖏᑦᑐᑦ. ᑖᒃᑯᐊ ᐃᓄᐃᑦ ᐊᓐᓄᕌᑐᖃᕐᒥᓂᒃ 
ᐊᑐᓚᐅᖅᑐᑦ: ᖃᕐᓕᖏᑦ ᓇᓄᕋᐅᓪᓗᑎᒃ ᑲᒥᖏᑦ 
ᖁᓕᑦᑕᖏᓪᓗ ᕿᓯᐅᓪᓗᑎᒃ. ᓴᑭᐅᓯᓕ ᐊᑐᓚᐅᖅᑐ 
ᓯᒃᑳᑦᑎᒃᑯᑦ ᐅᒥᐊᕐᔪᐊᒥᐅᑕᖏᑕ ᐊᓐᓄᕌᖏᓐᓂᒃ 
ᖃᓪᓗᓈᖅᑕᒥᒃ ᓇᓴᕐᒥᒃ. ᐃᓄᐃᑦ ᖃᐅᔨᓚᐅᖏᑦᑐᑦ 
ᐃᓅᒻᒪᖔᑦ ᑭᓯᐊᓂᓕ ᐅᖃᓪᓚᓕᕐᒪᑦ ᖃᐅᔾᔨᐊᓪᓚᓪᓚᐅᖅᑐᑦ 
ᐃᓅᒻᒪ. 

ᐅᖃᓪᓚᒍᓯᖏᑦ ᐊᔾᔨᒌᖏᑦᑐᒻᒪᕆᐅᓚᐅᖅᑐᑦ 
ᑐᑭᓯᐅᒪᖃᑎᒌᒍᓐᓇᓗᐊᕌᓗᒐᑎ. ᐃᓄᐃᑦ ᒪᓗᒍᓱᓚᐅᖅᑐᑦ 
ᓴᑭᐅᓯᒥᒃ.

ᐅᓇ ᐊᔾᔨᙳᐊᖅ ᑕᑯᒃᓴᐅᑎᑦᑎᔪᖅ ᐊᓐᓄᕌᑐᖃᕆᔭᐅᔪᓂᑦ ᕿᓯᖕᓂᒃ, 
ᐃᓄᐃᑦ ᓴᑭᐅᓯᐅᑉ ᑲᑎᑕᒥᓂᖏᑦ ᐊᑐᕋᔭᖅᑕᕕᓂᖏᑕ ᐊᔾᔨᖏ.

ᐅᓇ ᒥᖑᐊᖅᑕᐅᓯᒪᔪᖅ ᑕᑯᒃᓴᐅᑎᑦᑎᔪᖅ ᕿᔪᖕᓂᒃ ᓴᓇᔭᐅᓯᒪᔪᕐᒥᒃ 
ᐅᒥᐊᕐᔪᐊᕐᒥ ᐊᕐᕙᖕᓂᐊᕈᑎᐅᓚᐅᖅᓯᒪᔪᖅ ᑲᓛᖡᑦ ᓄᓈᑕ 
ᖃᓂᒋᔭᖓᓂ.

ᑖᒃᑯᐊ ᐃᓄᐃᑦ ᐃᓄᖕᓂᒃ ᓂᒋᖅᐸᓯᒻᒦᙶᖅᑐᓂᑦ 
ᑲᑎᓯᖃᑦᑕᓚᐅᖏᓐᓇᒥᒃ. ᑕᑯᓚᐅᖅᓯᒪᖏᒻᒪᕆᑦᑐᓪᓘᓐᓃᑦ 
ᖃᓪᓗᓈᒥᒃ, ᐅᒥᐊᕐᔪᐊᕐᒦᓚᐅᖅᓯᒪᒐᑎᓪᓗ. ᐃᓱᒪᓚᐅᖅᑐᑦ 
ᐅᒥᐊᕐᔪᐊᑦ ᐆᒪᔫᒋᐊᖏᓐᓂᑦ. ᐊᐱᕆᓪᓗᑎᑦ ᓴᑭᐅᓯᒥᒃ, 
“ᓯᕿᓂᕐᒦᖖᒑᕐᒪᖔᑕ ᐅᕝᕙᓘᓐᓃᑦ ᑕᖅᑭᒥᑦ?”

ᓴᑭᐅᓯᐅᑉ ᐅᖃᐅᑎᓇᓱᐊᓚᐅᖅᑕᖏᑦ ᐅᒥᐊᕐᔪᐊᑦ 
ᐳᑦᑕᓲᖑᓂᖏᓐᓂᒃ ᐃᒡᓘᓪᓗᑎᒃ ᓴᓇᔭᐅᓯᒪᔪᑦ ᕿᔪᖕᓂᒃ, 
ᐃᓄᖕᓄᓪᓕ ᐅᑉᐱᕆᔭᐅᓚᐅᖏᑦᑐᖅ. “ᐋᒡᒐ,” ᐅᖃᖅᑐᑎᒃ, 
“ᐆᒪᔪᑦ; ᑕᑯᓚᐅᖅᓯᒪᔭᕗᑦ ᐃᓴᕈᖏᑦ ᐊᐅᓚᑎᓪᓗᒋᑦ.” 

ᐃᓄᐃᑦ ᐊᖏᖃᑎᖃᓕᑦᑕᓯᓐᓇᓚᐅᖅᑐᑦ ᓴᑭᐅᓯᒥᒃ 
ᐊᐃᑉᐸᖃᕐᓗᑎᑦ ᐅᒥᐊᕐᔪᐊᕐᒧᑦ ᐳᓛᕆᐊᕈᒪᓕᖅᑐᑎᒃ. 
ᑲᒪᔪᒻᒪᕆᐅᓚᐅᖅᑐᑦ ᑕᑯᔭᒥᓂᒃ. ᑕᑯᓚᐅᖅᓯᒪᖏᓐᓇᒥᒃ 
ᑭᑭᐊᓂᒃ ᐅᔭᕋᑦᑎᐊᓂᓪᓗ, ᐅᕝᕙᓘᓐᓃᑦ ᐃᒐᓛᓂᒃ. 
ᐊᐱᕆᓚᐅᖅᑐᑦ ᖃᓄᐃᑦᑐᐊᓗᒻᒥᒃ ᓂᓚᖕᒥᒃ 
ᐃᒐᓛᖃᕐᒪᖔᑕ ᐊᐅᒍᓐᓇᖏᒻᒪᑕ. 

ᐅᑯᐊ ᐃᓄᐃᑦ ᐅᒥᐊᖃᓚᐅᖏᒻᒪᑕ ᖃᓄᐃᑦᑐᑐᐃᓐᓇᕐᓂᒃ. 
ᖃᔭᕐᓂᓪᓘᓐᓃᑦ ᑕᑯᓚᐅᖅᓯᒪᖏᑦᑐᑦ. ᓴᑭᐅᓯ ᓇᒃᓴᓚᐅᕐᒪᑦ 
ᖃᔭᕐᒥᓂᒃ. ᐊᖑᓇᓱᒃᑏᑦ ᕿᒥᕐᕈᑦᑎᐊᖅᑐᓂᐅᒃ, ᑭᓯᐊᓂᓕ 
ᑐᑭᓯᐅᒪᓚᐅᖏᑦᑐᑦ ᖃᓄᖅ ᐊᑐᖅᑕᐅᔪᓐᓇᕆᐊᖓᓂᒃ. 
ᐅᒡᒍᕐᓇᖅᑐᖅ, ᓴᑭᐅᓯ ᑕᑯᑎᑦᑎᔪᓐᓇᓚᐅᖏᒻᒪᑦ ᖃᓄᖅ 
ᐊᑐᖅᑕᐅᓲᖑᒻᒪᖔᑦ ᖁᑐᐊᖅᓯᒪᓂᒥᓄᑦ.  

ᑖᓐᓇ ᐊᔾᔨᙳᐊᖅ ᑕᑯᒃᓴᐅᑎᑦᑎᔪᖅ ᐃᓄᒻᒥᒃ ᑲᓛᖡᑦ ᓄᓈᓂ 
ᖃᔭᖅᑐᖅᑐᒥᒃ. ᐊᐅᓪᓚᓲᖑᔪᑐᑦ ᓲᕐᓗᒃ ᓴᑭᐅᓯᑐᑦ, ᐃᓄᐃᑦ 
ᐅᐊᖕᓇᖓᓂ ᑲᓛᖡᑦ ᓄᓈᓂ ᐃᓕᓐᓂᐊᕈᓐᓇᓚᐅᖅᑐᑦ ᖃᔭᖅᑐᓂᕐᒥᒃ.

ᑖᓐᓇ ᑎᑎᖅᑐᒐᖅᓯᒪᔪᖅ ᓴᑭᐅᓯᐅᑉ ᒥᖑᐊᖅᑕᕕᓂᖓ. 

ᐃᓄᐃᑦ ᐊᖏᕐᕋᓚᐅᖅᑐᑦ ᐊᒥᓱᓂᑦ ᑐᓐᓂᖅᑯᓯᐊᖅᑖᖅᑐᑎᒃ 
ᓄᓕᐊᕐᒥᓄᑦ ᕿᑐᕐᖓᖏᓐᓄᓪᓗ. 

ᐅᓐᓅᑎᓪᓗᒍ ᐳᓛᖅᑏᑦ ᐊᓂᓯᒪᓕᖅᑎᓪᓗᒋᑦ, ᓴᑭᐅᓯ 
ᒥᖑᐊᕈᑎᖏᓐᓂᒃ ᐊᑐᐃᓐᓇᕈᐃᔪᕕᓂᖅ. ᒥᖑᐊᕆᓚᐅᖅᑐᖅ 
ᑲᑎᖃᑎᖃᖅᑐᒥᓂᐅᓂᖏᓐᓂᒃ ᐊᖑᓇᓱᒃᑎᓂᒃ ᓯᑯᒥ. 

ᑖᓐᓇ ᒥᖑᐊᖅᑕᐅᓯᒪᔪᖅ ᐱᒻᒪᕆᐅᕗᖅ 
ᑕᑯᔭᒃᓴᓕᐊᖑᓯᒪᔪᖅ. ᑕᑯᒃᓴᐅᑎᑦᑎᒪᑦ ᓯᕗᓪᓕᖅᐹᒥᒃ 
ᑲᑎᓯᔪᕕᓂᕐᓂᒃ ᑲᓛᖦᖠᓂᒃ, ᓂᒋᕐᒥᐅᓂᒃ ᐅᐊᖕᓇᕐᒥᐅᓂᒃ 
ᖃᓪᓗᓈᓂᒡᓗ.

ᑖᓐᓇ ᑎᑎᖅᑐᒐᖅᓯᒪᔪᖅ ᑕᑯᒃᓴᐅᑎᑦᑎᕗᖅ ᐃᐊᑎᓐᐴᒡ 
ᖃᓄᐃᑦᑐᒥᓂᐅᑎᓪᓗᒍ ᓴᑭᐅᓯ ᑕᐅᕙᓂᕐᒥᐅᑕᐅᑎᓪᓗᒍ. 

ᐊᐅᓪᓚᖅᑎᓪᓗᒋᑦ ᐅᑎᖅᐸᓪᓕᐊᓪᓗᑎᒃ ᐃᖖᒐᓚᓐᒧᑦ, ᓴᑭᐅᓯ 
ᐃᐊᑎᓐᐴᒡᒨᓚᐅᖅᑐᖅ ᔅᑳᑦᓚᓐᒧᑦ. ᑕᑯᒥᓇᖅᑐᓕᐅᕐᓂᕐᒥᒃ 
ᑎᑎᖅᑐᒐᕐᓂᕐᒥᒃ ᐃᓕᓐᓂᐊᓚᐅᖅᑐᖅ ᐋᓕᒃᓵᓐᑐ ᓇᓯᒥᑦᒥ 
ᐃᓕᓴᐃᔨᖃᖅᑐᓂ ᖃᓪᓗᓇᐅᔭᕆᐅᖅᓴᒃᑲᓐᓂᖅᑐᓂᓗ. 
ᓴᓇᙳᐊᖃᑦᑕᓚᐅᖅᑐᖅ ᖃᔭᙳᐊᓂᒃ. ᓱᐴᒐᕈᑎᒥᒃ 
ᐃᓕᓐᓂᐊᓚᐅᖅᑐᖅ ᒧᒥᕆᐅᖅᓴᓪᓗᓂᓗ. 
ᑐᙵᓇᖅᑑᕙᓚᐅᖅᑐᖅ, ᐃᓄᐃᓪᓗ ᐱᐅᒋᓚᐅᖅᑕᖓ.

ᐅᐊᖕᓇᒨᒃᑲᓐᓂᕐᓂᐊᓚᐅᖅᑑᒐᓗᐊᖅ ᐅᒥᐊᕐᔪᐊᒃᑯᑦ 
ᕿᓂᖃᑕᐅᓗᓂ ᑕᓪᓗᕈᑎᐅᑉ ᐊᖅᑯᑎᖓᓂᒃ. ᑭᓯᐊᓂᓕ 
ᑕᐃᒪᐃᑦᑐᓐᓇᓚᐅᖏᑦᑐᖅ. 

1819 ᐱᒋᐊᖅᑎᓪᓗᒍ, ᓴᑭᐅᓯ ᖃᕗᑦᑐᒥᓂᐅᕗᖅ. 
ᐊᒥᓱᓄᑦ ᓘᒃᑖᓄᑦ ᐃᓅᓕᓴᖅᑕᐅᓇᓱᓚᐅᖅᑐᖅ. 
ᐊᑲᐅᓯᑲᐃᓐᓇᓚᐅᖅᑑᒐᓗᐊᖅ, ᐱᐅᔪᓐᓃᒃᑲᓐᓂᖅᑐᕕᓂᖅ. 

ᐊᕕᑦᑐᖅᓯᒪᓂᖓ 7:  
ᐱᒻᒪᕆᐅᓛᖅ ᐊᖑᑎ

ᐃᓅᔪᓐᓃᓚᐅᖅᑐᖅ ᓈᑦᑏᖑᔭᐅᑎᓪᓗᒍ ᐅᓐᓄᖓᓂ, 
ᕖᕝᕗᐊᕆ 14, 1819−ᒥ. ᐱᖃᑎᒐᓴᖏᑦ ᐊᐃᑉᐸᖃᓚᐅᖅᑐᑦ 
ᐃᒡᓕᖓᑕ ᓴᓂᐊᓂᑦ. 29−ᑐᐃᓐᓇᕐᓂᒃ ᐅᑭᐅᖃᓚᐅᖅᓯᒪᔪᖅ 
ᐃᓅᔪᓐᓃᕐᒪᑦ. 

ᑕᐃᒪᓐᓇ ᔮᓐ ᓴᑭᐅᓯᐅᑉ ᐃᓅᓯᖓ ᐃᓱᓕᓚᐅᖅᑐᖅ. 
ᐊᖑᓇᓱᒃᑎᐅᓚᐅᖅᑐᖅ, ᑐᓵᔨᐅᓪᓗᓂ, 
ᐅᒥᐊᕐᔪᐊᕐᒥᐅᑕᐅᓪᓗᓂ, ᑕᑯᒥᓇᖅᑐᓕᐅᖅᑎᐅᓪᓗᓂ. 
ᐃᓄᒃᑕᑑᓚᐅᖅᑐᖅ ᔅᑳᑦᓚᓐᒥ. ᓄᓇᓅᕆᐅᖃᑦᑕᖅᑐᓂ: 
ᔅᑳᑦᓚᓐ, ᐃᖖᒐᓚᓐ, ᐅᐊᖕᓇᖅᐸᓯᖓᓄᑦ ᓄᓇᖓᑕ, ᑲᓛᖡᑦ 
ᓄᓈᓂ. ᐱᖃᑎᖓ ᔮᓐ ᕌᔅ ᑎᑎᕋᓚᐅᖅᑐᖅ, “ᑖᓐᓇ 
ᐊᑑᑎᖃᓛᖑᒻᒪᕆᒃᑐ ᐊᖑᑎ.”

ᑎᑎᖅᑐᒐᐅᔭᖅᓯᒪᔪᖅ ᓴᑭᐅᓯᙳᐊᖅ.

ᔮᓐ ᓴᑭᐅᓯ ᐃᓅᓪᓗᓂ ᓇᕈᓇᒃᑎᕐᔪᐊᖑᓚᐅᖅᓯᒪᔪᖅ! 
1816ᒥ, ᐅᒥᐊᕐᔪᐊᒃᑯᑦ ᑲᓛᖦᖡᑦ ᓄᓇᖓᓐᓂ 

ᐊᖏᕐᕋᒥᓂᑦ ᔅᑳᑦᓚᓐᒨᓚᐅᖅᓯᒪᔪᖅ. ᓄᓇᓕᒐᓚᖕᓄᑦ 
ᓂᐅᕐᕈᕋᖅᑐᕕᓂᖅ ᐃᓄᒐᓛᓗᖕᓂᒡᓗ ᑲᑎᓯᕙᒃᑐᓂ. 

ᐃᓅᓯᕆᓚᐅᖅᑕᖓᓂᒃ ᓴᑭᐅᓯ ᖃᐅᔨᒋᑦ, 
ᓱᕈᓯᐅᓂᕕᓂᖓᓂᒃ ᓇᕈᓇᖕᓂᕕᓂᖏᓐᓂᒡᓗ ᐃᒫᒍᑦ.


